
[bookmark: _Toc201132778]I Uvod

Smjernice za sprečavanje sukoba interesa u pravosuđu (u daljem tekstu: Smjernice) usvojene su od strane Visokog sudskog i tužilačkog vijeća Bosne i Hercegovine (u daljem tekstu: VSTV BiH ili Vijeće) u julu 2016. godine. U septembru 2019. godine, VSTV BiH je usvojilo dokument “Institucionalni mehanizmi i evidencije za provedbu Instrumenata za praćenje primjene Smjernica za sprečavanje sukoba interesa u pravosuđu“. Instrumenti za praćenje primjene Smjernica za sprečavanje sukoba interesa u pravosuđu (u daljem tekstu: Instrumenti) su alat monitoringa primjene Smjernica pravosudnih institucija, koji se zasnivaju se na šest grupa indikatora. VSTV BiH je inicijalno usvojio Instrumente koje je sačinio USAID-ov Projekt „Pravosuđe protiv korupcije“ (u daljem tekstu: Projekt) na osnovu Smjernica, a u sklopu realizacije Plana rada Radne grupe za unapređenje integriteta i odgovornosti nosilaca pravosudnih funkcija. Instrumenti obuhvataju sljedeće grupe indikatora: 
A. Nespojivost i dodatne aktivnosti nosilaca pravosudnih institucija (12 indikatora), 
B. Izvještavanje o imovini, prihodima, obavezama i interesima (15 indikatora), 
C. Primanje poklona  i drugih koristi (7 indikatora), 
D. Kontakti sa trećim licima i zloupotreba povjerljivih informacija (9 indikatora), 
E. Nepotizam (8 indikatora) i 
F. Edukacija i razvoj svijesti o sprečavanju sukoba interesa u pravosuđu (6 indikatora).

Priroda Smjernica i Instrumenata obavezuje sve pravosudne institucije i sve druge relevantne institucije koje djeluju unutar pravosuđa u Bosni i Hercegovini na saradnju u realizaciji primjene Smjernica i praćenju njihove primjene.

U prethodnom periodu Analiza instrumenata za praćenje primjene Smjernica za sprečavanje sukoba interesa u pravosuđu rađena je uz partersku pomoć Projekta koji je za svoj cilj imao pružanje podrške pravosuđu u Bosni i Hercegovini. Dva ključna područja djelovanja Projekta su: unapređenje rada tužilaštava i sudova na istraživanju i procesuiranju predmeta korupcije, privrednog i organizovanog kriminala na visokom nivou i prevenciju koruptivnog ponašanja u pravosuđu. 
Projekt je kontinuirano pružao podršku u razvoju i jačanju Odjela za disciplinske postupke i etiku nosilaca pravosudne funkcije (prethodno: Odjel za integritet nosilaca pravosudne funkcije), kao odjela Sekretarijata VSTV-a BiH koji pruža podršku Stalnoj komisiji za etiku, integritet i odgovornost sudija i tužilaca. 







Smjernice za sprečavanje sukoba interesa u pravosuđu
Smjernice predstavljaju skup preporuka i praktičnih mjera namijenjenih nosiocima pravosudnih funkcija, s ciljem da im pomognu u prepoznavanju, razumijevanju i pravilnom postupanju u situacijama koje mogu dovesti do sukoba interesa. Njihova svrha je da ukažu na moguće rizike od konflikta između privatnog, odnosno ličnog interesa nosioca funkcije i javnog interesa koji proizlazi iz obavljanja pravosudne dužnosti. Ove smjernice polaze od realne pretpostavke da postojanje privatnog interesa nije uvijek moguće izbjeći, ali ističu važnost njegovog pravovremenog identifikovanja, transparentnog objelodanjivanja i korištenja odgovarajućih mehanizama za upravljanje takvim situacijama. Nastoji  se spriječiti svaka mogućnost zloupotrebe službenog položaja ili nezakonitog pribavljanja koristi, bilo za samog nosioca pravosudne funkcije ili za osobe s kojima je interesno povezan.
Također, Smjernice imaju važnu edukativnu i preventivnu funkciju, jer podstiču izgradnju profesionalne etike, lične odgovornosti i svijesti kod nosilaca pravosudnih funkcija o značaju očuvanja nepristrasnosti, integriteta i povjerenja javnosti u pravosuđe. Posebna pažnja posvećena je i situacijama koje mogu predstavljati stvarni, potencijalni ili percipirani sukob interesa, naglašavajući potrebu za odgovornim i transparentnim djelovanjem u svim takvim okolnostima.
Smjernice se odnose na  slijedeće oblasti:
a. Nespojivost i dodatne aktivnosti nosilaca pravosudnih institucija
b. Izvještavanje o imovini, prihodima, obavezama i interesima
c. Primanje poklona i drugih koristi
d. Kontakti sa trećim licima i zloupotreba povjerljivih informacija
e. Nepotizam
f. Razvoj svijesti i edukacija o sukobu interesa u pravosuđu.
Namjena Instrumenata jeste da omoguće sistematsko praćenje implementacije Smjernica unutar pravosudnih institucija te da pruže uvid u stepen njihove primjene i ostvarene rezultate. Ovi Instrumenti služe kao alat za mjerenje napretka u primjeni preporučenih mjera, pri čemu se posebno uzima u obzir postojeći institucionalni okvir, tehnička rješenja za unos, obradu i analizu podataka, kao i sistem izvještavanja prema VSTV-u BiH.
Analiza podataka prikupljenih putem Instrumenata ima za cilj da ojača njihovu upotrebu u praksi, pružajući pravosudnim institucijama smjernice i podršku u primjeni, dok istovremeno omogućava VSTV-u BiH da vrši nadzor nad sprovođenjem Smjernica i da, na osnovu pouzdanih informacija, planira buduće mjere i preporuke.
Na sjednici održanoj 29. decembra 2020. godine, VSTV BiH je usvojilo zaključak kojim se nalaže distribucija dokumenta pod nazivom “Institucionalni mehanizmi i evidencije za provedbu Instrumenata za praćenje primjene Smjernica za sprečavanje sukoba interesa u pravosuđu” svim relevantnim pravosudnim tijelima. 
Ovaj dokument, prethodno usvojen na sjednici Vijeća održanoj 4. i 5. septembra 2019. godine, predstavlja ključni element za implementaciju Instrumenata, te se od pravosudnih institucija — uključujući sudove, tužilaštva, centre za edukaciju sudija i tužilaca u F BiH i RS (CEST-ovi), Ured disciplinskog tužioca i odgovarajuće odjele VSTV-a BiH — zahtijeva da uspostave i redovno vode evidencije i registre počevši od 2021. godine. 
VSTV BiH je obavezalo rukovodioce pravosudnih institucija da imenuju odgovorna lica za praćenje provođenja Instrumenata. Preporučeno je da se za ovu ulogu imenuju sekretari pravosudnih institucija, ukoliko je to moguće, s ciljem da se obezbijedi kontinuitet, odgovornost i dosljedna primjena Instrumenata na nivou institucije.
[bookmark: _Toc201132779]II Analiza dostavljenih podataka za 2024. godinu

Analiza provedbe Instrumenata za 2024. godinu izrađena je početkom maja 2025. godine s ciljem informisanja Stalne komisije za etiku, integritet i odgovornost sudija i tužilaca, kao i Visokog sudskog i tužilačkog vijeća BiH (u daljem tekstu: Stalna komisija).
Odjel za disciplinske postupke i etiku nosilaca pravosudnih funkcija (u daljem tekstu: Odjel) je 29. januara 2025. godine dostavio svim rukovodiocima pravosudnih institucija zaključak Vijeća od 29. decembra 2020. godine, uz koji je dostavljen i set materijala – tzv. Instrumenti, odnosno obrasci u MS Excel formatu, neophodni za uspostavu i vođenje relevantnih evidencija:
· [bookmark: OLE_LINK1]Evidencija dodatnih aktivnosti NPF
· Evidencija o prijemu poklona NPF i uposlenika
· Evidencija o ostvarenoj ex parte komunikaciji NPF i uposlenika
· Evidencija o istupima u javnosti NPF
· Evidencija o prijavama i izrečenim disciplinskim mjerama protiv osoblja koje radi pod nadzorom NPF
· Evidencija o izuzećima NPF
· Evidencija o obukama iz oblasti sukoba interesa i pravosudne etike 
· Evidencija prijava Uredu disciplinskog tužioca i evidencija izrečenih mjera disciplinskih komisija.
Cilj dostave zaključka Vijeća početkom 2024. godine bio je da pravosudne institucije, centri za edukaciju sudija i tužilaca u F BiH i RS, Ured disciplinskog tužioca (UDT), kao i Odjel za disciplinske postupke i etiku nosilaca pravosudnih funkcija, redovno vode evidencije o relevantnim informacijama koje nastanu tokom godine, te da ih početkom tekuće godine dostave Vijeću za prethodnu godinu.
Napominjemo da je Odjel za disciplinske postupke i etiku NPF nastao kao rezultat izmjena i dopuna Pravilnika o unutrašnjoj organizaciji i sistematizaciji radnih mjesta VSTV-a BiH kada je prethodno formirani Odjel za integritet nosilaca pravosudnih funkcija preuzeo dio zaduženja Odjela za imenovanja i napredovanje NPF, koji je ranije bio nadležan za stručnu i administrativnu podršku disciplinskim komisijama VSTV-a BiH. Daljim izmjenama Pravilnika od 8. novembra 2023. godine, ovaj Odjel je transformisan u Odjel za disciplinske postupke i etiku NPF.
Evidenciju prijava i izrečenih mjera disciplinskih komisija trenutno vode Ured disciplinskog tužioca i Odjel za disciplinske postupke i etiku NPF.
Evidencije za 2024. godinu je dostavila 101 od 102 pravosudne institucije te CEST-ovi u FBiH i RS. 
Shodno dostavljenom, analiza je podijeljena u tri dijela, na način da su u prvom dijelu analizirani podaci iz evidencija pravosudnih institucija, u drugom dijelu su analizirani podaci dostavljeni od strane CEST-ova, a u trećem dijelu su analizirani podaci UDT-a i Odjela za disciplinske postupke i etiku NPF. Evidencije sa podacima i izračunavanje indikatora koji se odnose na izvještaje o imovini i interesima sudija, tužilaca i članova Vijeća biće moguće u nekim narednim izvještajnim periodima od uspostave Odjela koji će se baviti provjerom izvještaja o imovini i interesima. 
[bookmark: _Toc201132780]1. Evidencije pravosudnih institucija

Za 2024. godinu, 101 pravosudna institucija je dostavila evidencije, što je 99,01% od ukupno 102 pravosudne institucije u Bosni i Hercegovini. Napravljeno je ukupno 2.441 unosa podataka, što predstavlja  povećanje  u odnosu na prethodno posmatranu godinu, kada je napravljeno ukupno 2.039 unosa (iz evidencija 98 od 102 pravosudne institucije). 
Analiza unosa iz evidencija pravosudnih institucija, po vrsti, je predstavljena u sljedećem pregledu dostavljenih podataka za 2024. godinu.
	Evidencije
	2024
	2023
	2022

	Evidencija dodatnih aktivnosti NPF
	445
	384
	617

	Evidencija o prijemu poklona NPF i uposlenika
	2

	7
	5

	Evidencija o ostvarenoj ex parte komunikaciji NPF i uposlenika 
	11
	8
	2

	Evidencija o istupima u javnosti NPF 
	76

	78
	66

	Evidencija o prijavama i izrečenim disciplinskim mjerama protiv osoblja koje radi pod nadzorom NPF 
	8
	12
	9

	Evidencija o izuzećima NPF 
	 1899
	1.550
	1.518

	UKUPNO
	2.441
	2.039
	2.217



Najviše podataka možemo posmatrati i analizirati iz evidencije o izuzećima NPF i evidencije dodatnih aktivnosti NPF, s obzirom da najviše unosa imaju ove dvije evidencije.

[bookmark: _Toc201132781]1.1 Evidencija o izuzećima NPF

Smjernice podsjećaju na zakonske osnove za izuzeće nosilaca pravosudnih funkcija, ali istovremeno ističu i dodatne etičke razloge zbog kojih se izuzeće može tražiti s ciljem sprečavanja sukoba interesa i očuvanja nepristrasnosti u njihovom postupanju. Prema podacima dostavljenim od strane pravosudnih institucija, u toku 2024. godine zahtjeve za izuzećem evidentiralo je ukupno 100 pravosudnih institucija.
U toku 2024. godine evidentirano je ukupno 1.899 unosa u evidenciju o izuzećima NPF, što predstavlja odgovor na Indikator E.1 iz Instrumenata za praćenje primjene Smjernica za sprečavanje sukoba interesa u pravosuđu – broj zahtjeva za izuzeće podnesenih po bilo kom osnovu u toku kalendarske godine. Ovaj broj obuhvata podatke dostavljene od strane pravosudnih institucija, a sam indikator može se izračunati u mjeri u kojoj su ti podaci potpuni i tačni. Svi dostavljeni podaci objedinjeni su u MS Excel datoteci, što omogućava pregled zahtjeva po pojedinačnim pravosudnim institucijama. Na osnovu te evidencije moguće je ne samo izračunati indikator E.1 za svaku instituciju pojedinačno, već i identifikovati potencijalne obrasce u postupanju po zahtjevima za izuzeće. Ovi podaci predstavljaju značajan analitički resurs za rukovodioce pravosudnih institucija jer omogućavaju: 
· praćenje trenda podnošenja zahtjeva za izuzeće,
· analizu najčešćih razloga za traženje izuzeća,
· procjenu politike odobravanja izuzeća u skladu s principima nepristrasnosti i etike.
Također, podaci o izuzećima mogu poslužiti kao vrijedan izvor informacija za VSTV BiH prilikom procjene efikasnosti i kvaliteta rada sudova i tužilaštava, kao i u okviru procesa planiranja i upravljanja pravosudnim sistemom. Važno je napomenuti da se broj zahtjeva za izuzeće treba tumačiti u kontekstu veličine svake pravosudne institucije, broja nosilaca pravosudnih funkcija zaposlenih u njoj, kao i nadležnosti i veličine jurisdikcije koju ta institucija pokriva. Takav pristup omogućava relevantniju i objektivniju interpretaciju prikupljenih podataka i pridruženih indikatora.
Prema podacima unosa u evidencije izuzeća nosilaca pravosudnih funkcija možemo konstatovati da se odnose na sljedeće:  42 rukovodioca institucije, 1.572 se odnosi na sudije, 157 na tužioce, 27 na stručne saradnike, 80 ostalo, dok se 21 unos odnosi na više osoba ili nisu podaci potpuni. Ostaje nejasno šta tačno podrazumijeva kategorija "ostalo" u kontekstu lica na koja se odnose zahtjevi za izuzeće. Zbog toga je navedeno da ako se odabere opcija „ostalo“ potrebno je popuniti u posebnoj koloni „NAPOMENA: ako ste u prethodnoj koloni odabrali ostalo-navesti obrazloženje(6)“, međutim pri unosu dodatni podaci nisu dostavljeni da bi se utvrdilo da li se zahtjevi odnose na nosioce pravosudnih funkcija ili na druga lica. Važno je naglasiti da se Smjernice za sprečavanje sukoba interesa u pravosuđu primarno odnose na nosioce pravosudnih funkcija, kao i na stručne saradnike koje imenuje VSTV BiH.
U analiziranom periodu za 2024. godinu najviše zahtjeva za izuzeće evidentirano je u Općinskom sudu u Sarajevu - 127 (37 usvojenih – 29,13%), zatim slijedi  Osnovni sud Brčko distrikta BiH – 114 (105 usvojenih zahtjeva – 29,13%),  Kantonalni sud u Bihaću  sa 107 zahtjeva (88 usvojenih – 82,24%),  Osnovni sud Brčko distrikta BiH sa 105 zahtjeva za izuzeće (89 usvojena – 84,76%) i Općinski sud u Mostaru sa 104 zahtjeva za izuzeće (73 usvojena-70,19%). Pregled je zbog  poređenja između manjih i većih sudova. Prema podacima institucija, 1.186 zahtjeva za izuzeće je usvojeno (62,23%), 644 (33,79%) je odbijeno, a 63 je odbačeno (3,3%), u 13 unosa vezanih za zahtjeve o izuzećima nisu uneseni adekvatni podaci za obradu (0,68%). Zbog nekompletnih unosa nije moguće u potpunosti tačno izračunati Indikator E.2 Procenat udovoljenih zahtjeva za izuzeće podnesenih po bilo kom osnovu u pravosudnim institucijama u kalendarskoj godini, iako postojeći podaci jasno ukazuju na procente. Ipak, moguće je izračunati indikator E.2. za pravosudne institucije koje imaju i dostavile su kompletne evidencije o izuzećima. 
Nema podataka o broju ukinutih sudskih odluka zbog nepoštivanja pravila o izuzeću ili nisu dosljedno unošeni i nije moguće pouzdano izračunati Indikator E.3 Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini. Validni podaci o ukinutim odlukama imaju vrijednost za analiziranje politika izuzeća u pravosudnim institucijama i kako politike utiču na kvalitet rada pravosudnih institucija. 
Analiza evidencije i preporuke:
· MS Excel datoteka sadrži podatke o zahtjevima za izuzeće, na osnovu kojih je moguće izraditi brojčani pregled tih zahtjeva po pravosudnim institucijama. Radi potpunije analize, ove podatke potrebno je razmatrati u kontekstu veličine svake pravosudne institucije i broja nosilaca pravosudnih funkcija. Na taj način mogu se donijeti zaključci o učestalosti korištenja instituta izuzeća, razlozima podnošenja zahtjeva, kao i o ishodima odlučivanja po tim zahtjevima.
· Analizom unosa u evidencije o izuzećima može se utvrditi da su pravosudne institucije dostavile podatke o zahtjevima za izuzeće i njihovim ishodima, sa podacima o licima koja su podnijela zahtjeve, u odnosu na koja lica, te razlozima za izuzeće. Može se konstatovati da se dosljedno vode evidencije o zahtjevima za izuzeće i izuzećima, a izračunavanje indikatora E.1 Broj zahtjeva za izuzeće podnesenih po bilo kom osnovu  u pravosudnim institucijama u kalendarskoj godini je moguće u mjeri u kojoj su dostavljeni podaci pravosudnih institucija odnosno moguće je za pravosudne institucije koje su vodile i dostavile evidencije. 
· Kontinuirana edukacija rukovodilaca pravosudnih institucija o važnosti i dosljednosti praćenja primjene Smjernica putem evidencija kao i unošenje podataka po podnošenju zahtjeva sa dostupnim podacima u to vrijeme, i unošenje podataka o ishodima zahtjeva za izuzeće te uticajima na sudske odluke u datim predmetima.
· Indikator E.2 Procenat udovoljenih zahtjeva za izuzeće podnesenih po bilo kom osnovu  u pravosudnim institucijama u kalendarskoj godini u određenim slučajevima nije moguće izračunati u potpunosti jer podaci o ishodu zahtjeva za izuzeće nisu uneseni, ovo se može primijeniti i za indikator E.3  Broj ukinutih sudskih odluka zbog nepoštovanja pravila o izuzeću u pravosudnim institucijama u kalendarskoj godini na nivou pravosuđa u BiH. Određeni podaci ukazuju na procente po indikatoru E.2 i mogu se izdvojiti za pravosudne institucije koje vode i dostavile su evidencije.


[bookmark: _Toc201132782]1.2 Evidencija dodatnih aktivnosti NPF

Prema Smjernicama, dodatne aktivnosti predstavljaju sekundarne djelatnosti nosioca pravosudne funkcije (NPF) koje podliježu određenim ograničenjima u pogledu sadržaja i finansija, u cilju očuvanja integriteta pravosudne funkcije i sprečavanja mogućih sukoba interesa. Na osnovu podataka dostavljenih od strane pravosudnih institucija, u 2024. godini, 41 pravosudna institucija zabilježila je obavljanje dodatnih aktivnosti NPF-a, što predstavlja povećanje u odnosu na prethodne godine (u 2023. godini dostavljeni su podaci iz 37 pravosudnih institucija). Ukupno je u 2024. godini evidentirano 445 dodatnih aktivnosti NPF-a. Prema dostavljenim podacima, 351 dodatne aktivnosti obavile su sudije, dok je 94 njih obavilo tužioci. Ovi podaci mogu poslužiti kao odgovor na pitanje A.6, koje se odnosi na broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti tokom kalendarske godine, prema Smjernicama za praćenje primjene instrumenata za sprečavanje sukoba interesa u pravosuđu na nivou BiH. Navedeno pod uslovom da su sve pravosudne institucije dostavile relevantne podatke, te da su evidencije provjerene sa rukovodiocima tih institucija.
Međutim, postoji dilema u vezi s načinom na koji pravosudne institucije prikupljaju podatke o dodatnim aktivnostima. Naime, moguće je da NPF sami dostave podatke o svojim dodatnim aktivnostima osobi koja je odgovorna za vođenje evidencije, ili pak da osoba zadužena za vođenje evidencije konsultuje zaprimljene obavijesti rukovodilaca pravosudnih institucija. Ovaj postupak može uticati na preciznost i potpunost prikupljenih podataka, stoga bi trebalo razjasniti koji je najpouzdaniji način prikupljanja i evidentiranja tih informacija. Najviše dodatnih aktivnosti je evidentirao Vrhovni sud FBiH - 106 za analizirani period 2024. godine. 
Razvrstavanje obavljenih dodatnih aktivnosti po vrstama nije bilo moguće dodatno razraditi zbog široke raznolikosti aktivnosti i različitih metoda unosa podataka. Ustanovljeno je da se najveći broj dodatnih aktivnosti odnosi na stručne i obrazovne aktivnosti. Ove aktivnosti uglavnom uključuju učešće u konferencijama, seminarima, savjetovanjima i radionicama, kao i angažman u projektnim aktivnostima koje se bave pitanjima prava i pravosuđa. Također, značajan broj aktivnosti obuhvata ulogu edukatora na temama vezanim za pravo i pravosuđe, kao i izradu stručnih publikacija i autorskih radova. Pored toga, mnogi nosioci pravosudnih funkcija uključeni su u rad različitih komisija, uključujući disciplinske komisije, kao i dodatne aktivnosti u svojstvu ispitivača. 
Uneseni podaci pokazuju da za 8 dodatnih aktivnosti nije unesen iznos isplaćene naknade, a za isti broj dodatnih aktivnosti unesen je iznos 0KM u kolonu predviđenu za visinu naknade.  Primjećujemo da je nedosljednost u vođenju evidencija naknade unesenim u stranim valutama, unošene su neisplaćene naknade, okvirni iznosi, mjesečne naknade ili naknade po semestru, ispitu, ukupnoj vrijednosti vezanoj za projektnu aktivnost i sl. Ova analiza nema za cilj da iznosi podatke o ukupnim ili pojedinačnim primljenim naknadama, ali se naglašava korist ovih podataka iz evidencija za praćenje dosljednosti primjene Smjernica (a i Zakona o izmjenama i dopunama Zakona o VSTV-u) u dijelu koji se odnosi na ukupnu visinu naknade, iako je naznačeno da se evidencija iznosa naplaćenih naknada obavljanjem dodatnih aktivnosti upisuje u konvertibilnim markama. 
Analiza evidencije i preporuke:
· Ohrabruje napredak u evidentiranju dodatnih aktivnosti u odnosu na prethodne analize, u periodu 2024. godine 41 pravosudna institucija je su izvršila evidentiranje podataka o dodatnim aktivnostima NPF Nije moguće na nivou pravosuđa u BiH izračunati indikator A.6 Broj nosilaca pravosudne funkcije koji su zvanično obavijestili rukovodioca pravosudne institucije o obavljanju dodatnih aktivnosti u kalendarskoj godini, iako je indikator moguće izračunati za pravosudne institucije koje vode i dostavile su evidencije. Potrebno je dodatno informisati NPF o njihovoj obavezi prijavljivanja dodatnih aktivnosti rukovodiocima pravosudnih institucija, kao i pravosudne institucije o obavezi pravilnog evidentiranja ovih podataka nakon što budu dostavljeni. Može se pretpostaviti da neke dodatne aktivnosti ili nisu prijavljene ili evidentirane na adekvatan način.
· Uvrštena je preporuka iz prethodnog analiziranog perioda za 2023. godinu da se radi lakše analize uvrste dodatne kolone kategorije podataka (MS Excel datoteka) sa prethodno definisanim odgovorima o svojstvu/ulozi NPF prilikom obavljanja dodatne aktivnosti (npr. edukator, autor, ispitivač, govornik/panelista i sl.). Preporuka je implementirana u evidencijama za 2024. godinu koje su dostavljene pravosudnim institucijama.
· Potrebno je, ujednačiti način unošenja iznosa i važnost valute  i dalje nastaviti sa edukacijom rukovodilaca pravosudnih institucija da osiguraju unošenje ovih podataka radi dosljednog praćenja primjene Smjernica za sprečavanje sukoba interesa u pravosuđu ali i Zakona o izmjenama i dopunama Zakona o VSTV-u BiH.


[bookmark: _Toc201132783]1.3 Evidencije o istupima NPF u javnosti

Dostavljeni su podaci za analizirani period 2024. godine iz 17 pravosudnih institucija (10 sudova i 7 tužilaštava) koji se odnose na javne istupe NPF. Od ukupno 76 evidentiranih javnih istupa, 17 izjava su dale sudije, 46 tužioci, a evidentirano je i 13 izjava uposlenika pravosudnih institucija. Veći broj nosilaca pravosudne funkcije je imao 2 ili više istupa u javnosti. Evidentiranim podacima bi se mogao dobiti odgovor na Indikator D.7 Broj nosilaca pravosudne funkcije koji su obavijestili rukovodioca pravosudne institucije o svojim planiranim istupima u javnosti, kao i o već datim izjavama u slučaju neplaniranog obraćanja javnosti, iako ne za sve pravosudne institucije jer značajan broj nije dostavio ove podatke. 
Analizom dostavljenih podataka uočeno je da su u slučajevima kada je unesen podatak o „datumu planiranog istupa u javnosti“, taj datum u pravilu identičan onome koji je naveden kao „datum već obavljenog istupa u javnosti“. S obzirom na to da kod znatnog broja unosa nedostaje podatak o planiranom istupu, ovakva praksa može ukazivati na nekoliko potencijalnih problema. Moguće je da su određeni javni istupi nosilaca pravosudnih funkcija zaista bili neplanirani, odnosno da su se desili bez prethodne najave ili pripreme. U slučajevima kada je istup bio planiran postoji mogućnost da rukovodioci institucija nisu bili pravovremeno obaviješteni o namjeri javnog istupanja, kako to predviđaju Smjernice za sprečavanje sukoba interesa. I postoji mogućnost koja se odnosi na neujednačenu ili netačnu primjenu evidencijskih procedura, što ukazuje na potrebu za dodatnim pojašnjenjem obaveza u vezi s evidentiranjem javnih istupa i dosljednosti u vođenju evidencija.
Podaci o evidentiranim istupima u javnosti odnose se uglavnom na izjave o predmetima koji alarmiraju javnost npr. nasilje u porodici, radu pravosudnih institucija, borbi protiv korupcije, procesuiranju i sankcionisanju korupcije i dr. 
U posmatranom periodu nije zabilježen nijedan slučaj drugih oblika javnog istupanja nosilaca pravosudnih funkcija koji je u vezi sa vršenjem njihove službene dužnosti, niti takav koji bi potencijalno mogao uticati na nepristrasnost, objektivnost ili integritet pravosudnog sistema. Pod time se, između ostalog, podrazumijevaju aktivnosti kao što su objave na ličnim ili privatnim profilima na društvenim mrežama koje se odnose na vršenje pravosudne funkcije, komentarisanje rada pravosuđa, toka pojedinih predmeta ili drugih pitanja iz domena pravosudne djelatnosti.
Analiza evidencije i preporuke:
· Mali broj pravosudnih institucija je evidentirao javne istupe NPF i dostavio podatke te nije moguće dati odgovor na Indikator D.7 Broj nosilaca pravosudne funkcije koji su obavijestili rukovodioca pravosudne institucije o svojim planiranim istupanjima u javnosti, kao i o već datim izjavama u slučaju neplaniranog obraćanja javnosti. Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na javne istupe i obavezu evidentiranja ovih podataka. Potrebno skrenuti pažnju i na potrebu konsultovanja Smjernica za nosioce pravosudne funkcije prilikom istupanja u javnosti i korištenja društvenih mreža koje je usvojio VSTV BiH. 
· Evidentiraju se i izjave uposlenika pravosudnih institucija, što nije obuhvaćeno indikatorima za ovu oblast. Ovo je nepotrebno s obzirom da se ove evidencije trebaju voditi u sklopu posebnih postojećih instrumenata za praćenje primjene etičkih kodeksa i smjernica za postupanje uposlenika pravosudnih institucija.


[bookmark: _Toc201132784]1.4. Evidencija o prijavama i izrečenim disciplinskim mjerama protiv osoblja koje radi pod nadzorom NPF

Evidencije o prijavama i izrečenim disciplinskim mjerama protiv osoblja koje radi pod nadzorom nosioca pravosudne funkcije dostavile su 2 pravosudne institucije. Prijave su se odnosile na 8 uposlenika. Vrsta prekršaja je evidentirana pod opcijom ostalo. Podaci o izrečenim disciplinskim mjerama su sljedeći: obustava plate (2), pismena opomena (2) i javna pismena opomena (4).
Iako su uloženi značajni napori da se osigura dosljedna primjena Instrumenata za praćenje primjene Smjernica za sprečavanje sukoba interesa u pravosuđu, veoma mali broj institucija dostavio je tražene podatke. Navedeno onemogućava izračunavanje pojedinih indikatora iz grupe D, koji se odnose na kontakt sa trećim licima i zloupotrebu povjerljivih informacija. Konkretno, zbog nedostatka podataka nije moguće izračunati sljedeće indikatore: D.8 Broj prijava protiv osoblja koje radi pod nadzorom nosioca pravosudne funkcije, a koje se odnose na neovlaštenu komunikaciju ex parte, kontakte sa trećim licima, odavanje povjerljivih informacija ili javno/privatno komentarisanje predmeta koji su još u postupku. Kao i indikator D.9 Broj izrečenih disciplinskih mjera protiv takvog osoblja zbog istih oblika nedozvoljenog ponašanja.
Pored nedovoljnog broja dostavljenih podataka, dodatnu prepreku za izračunavanje ovih indikatora predstavlja i činjenica da se ponašanja obuhvaćena indikatorima D.8 i D.9 ne mogu uvijek nedvosmisleno povezati sa važećim pravnim okvirom koji uređuje disciplinsku odgovornost osoblja u pravosuđu. Zakoni o državnoj službi i drugi propisi koji regulišu disciplinsku odgovornost državnih službenika, namještenika i ostalih zaposlenika u pravosudnim institucijama različito tretiraju ova pitanja u zavisnosti od jurisdikcije, što otežava uniformno evidentiranje i klasifikaciju navedenih slučajeva.
Analiza evidencije i preporuke:
· Dvije pravosudne institucije su evidentirale (1,9%) podatke o prijavama i izrečenim disciplinskim mjerama protiv osoblja koje radi pod nadzorom NPF te nije moguće dati sveobuhvatan odgovor na indikatore D.8 Broj prijava protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili javnog ili privatnog komentarisanja nezavršenih ili predmeta u toku i D.9 Broj izrečenih disciplinskih mjera protiv osoblja koje radi pod nadzorom nosioca pravosudne funkcije zbog ostvarene komunikacije ex parte, kontakata sa trećim licima, odavanja povjerljivih informacija ili privatnog komentarisanja nezavršenih ili predmeta u toku. 
· Potrebno je razmotriti opravdanost vođenja ovog indikatora, kao i same evidencije koja se odnosi na uposlenike, u kontekstu praćenja Smjernica za sprečavanje sukoba interesa u pravosuđu. Posebnu pažnju treba posvetiti činjenici da su disciplinske prijave i mjere već predviđene kao dio evidencija koje se vode u skladu s postojećim mehanizmima za praćenje primjene etičkih kodeksa i smjernica za postupanje zaposlenih u pravosudnim institucijama. 
	 
[bookmark: _Toc201132785]1.5 Evidencija o ostvarenoj ex parte komunikaciji NPF i uposlenika

Svaka komunikacija u vezi sa postupkom sa bilo kojom strankom u sporu/postupku bez prisustva druge stranke predstavlja ex parte komunikaciju prema Smjernicama o sprečavanju sukoba interesa. 
Četiri pravosudne institucije su evidentirale komunikaciju ex parte dajući potrebne podatke koje zahtijeva evidencija, dok su u ukupno 11 slučajeva sačinjene službene zabilješke. 
Unosom podataka u evidenciju Indikator D.1  Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i Indikator D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini Instrumenata za praćenje primjene Smjernica za sprečavanje sukoba interesa u pravosuđu i dalje nije moguće izračunati u potpunosti jer se pretpostavlja da ostale pravosudne institucije nisu evidentirale komunikacije ex parte odnosno nisu dostavile podatke Odjelu za disciplinske postupke i etiku NPF, a ne da ovakve komunikacije nije bilo.
Analiza evidencije  i preporuke:
· Iznimno mali broj pravosudnih institucija je evidentirao komunikaciju ex parte i dostavio podatke Odjelu za disciplinske postupke i etiku NPF te nije moguće dati sveobuhvatan odgovor na indikatore D.1. Broj nosilaca pravosudne funkcije koji su sačinili službenu zabilješku za pokušaje ex parte komunikacije u kalendarskoj godini i D.2  Broj nosilaca pravosudne funkcije koji su u slučaju nenamjerne ex parte komunikacije bez odlaganja obavijestili sve strane u postupku i pružili im mogućnost odgovora u kalendarskoj godini, osim eventualno za pravosudne institucije koje su vodile i dostavile evidencija.
· Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi na komunikaciju ex parte, postupanje u slučaju pokušane ili ostvarene komunikacije ove vrste te obavezu evidentiranja ovih podataka.	


[bookmark: _Toc201132786]1.6 Evidencija o prijemu poklona NPF i uposlenika

Osnovna karakteristika poklona i drugih koristi u kontekstu sukoba interesa nosilaca pravosudnih funkcija jeste da se oni daju, odnosno primaju u direktnoj ili indirektnoj vezi sa obavljanjem pravosudne dužnosti. U periodu za koji se radi analiza dvije pravosudne institucije su evidentirale prijem poklona NPF. Evidentirana su dva poklona, procjenjene vrijednosti između 100 – 800KM i poklonodavci su uredno evidentirani, kao i da su  sačinjene službene zabilješke o primljenim poklonima.
Iako pokazuju dobru praksu, ovi podaci ne omogućavaju odgovor na indikator Instrumenta za praćenje primjene Smjernica za sprečavanje sukoba interesa u pravosuđu C.4 Broj nosilaca pravosudne funkcije koji su sačinili službenu zabilješku i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini. Ovo je iz razloga što su samo dvije pravosudne institucije dostavile podatke za uposlenike i NPF, te je indikatore moguće izračunati samo za ove dvije institucije.
Analiza evidencije i preporuke:
· S obzirom da su samo dvije pravosudne institucije  (1,9%) evidentirale poklone i dostavile podatke Odjelu za disciplinske postupke i etiku NPF nije moguće dati pouzdan odgovor na indikator C.4 Broj nosilaca pravosudne funkcije koji su sačinili službenu zabilješku i broj nosilaca pravosudnih funkcija koji su obavijestili rukovodioca pravosudne institucije o prijemu poklona zbog nemogućnosti vraćanja ili odbijanja poklona u kalendarskoj godini za sve pravosudne institucije. 
· Potrebno je upozoriti i dalje educirati kako rukovodioce pravosudnih institucija tako i NPF o sadržaju Smjernica za sprečavanje sukoba interesa u pravosuđu u dijelu koji se odnosi poklone i druge koristi i obavezu evidentiranja ovih podataka. S napomenom da  nije potrebno u ove evidencije uključivati poklone uposlenicima jer su evidencije poklona za uposlenike pravosudnih institucija predmetom evidencija predviđenih postojećim instrumentima za praćenje primjene etičkih kodeksa i smjernica za postupanje uposlenika pravosudnih institucija.
[bookmark: _Toc201132787]2. Evidencije o obukama iz oblasti sukoba interesa i pravosudne etike

Prema evidencijama dostavljenim za 2024. godinu, obuke koje je organizovao  CEST FBiH iz oblasti sukoba interesa i pravosudne etike prijavljeno je ukupno 84, a među njima 60 sudija,  21 tužilac, 3 stručna saradnika. Od navedenog broja prijavljenih učesnika ukupan broj prisutnih je 75, od toga 55 sudija, 19 tužilaca i 1 stručni suradnik. Može se konstatovati da je došlo do značajnog smanjenje učesnika u odnosu na prethodni period. 
	Naziv obuke
	Trajanje obuke
	Broj učesnika

	Etički standardi i disciplinska prakse 
	1 dan
	UKUPNO 32
 24sudija
 9 tužilaca


	Obuka o značaju izvještaja o imovini i interesima u jačanju integriteta pravosuđa i sprečavanju sukoba interesa
	1 dan
	UKUPNO 27
 17 sudija 10  tužilaca 


	Sudijski i tužilački integritet i disciplinske prakse
	1 dan
	UKUPNO 16
14  sudija
1 tužiolac
1 stručni saradnik

	Ukupno
	3 dana
	75 (74 NPF)



U periodu 2024. godine, obukama iz oblasti sukoba interesa i pravosudne etike koje je organizovao CEST RS prisustvovalo je 76 nosilaca pravosudne funkcije (64 sudije i 12 tužilaca). Smanjen je broj prisustva obukama u odnosu na prethodni period.  Tokom 2024. godine, održano je 5 obuka, kako slijedi:
	Naziv obuke
	Trajanje obuke
	Broj učesnika

	Sudijski i tužilački integritet i disciplinske prakse
	1 dan
	UKUPNO 13
12 sudija
1 tužilac

	Etički standardi i disciplinska praksa
	2 dana
	UKUPNO 20
18 sudija
2 tužioca

	Edukacija edukatora u izvođenju inicijalne obuke o pitanjima etike i integriteta
	2 dana
	UKUPNO 5
4 sudije
1 tužilac

	Uloga predsjednika sudova i glavnih tužilaca u očuvanju integriteta pravosudnih institucija
	2 dana
	UKUPNO 34
28 sudija
6 tužilaca

	Online obuka o etici, integritetu i sprečavanju sukoba interesa za nosioce pravosudnih funkcija
	1 dan
	UKUPNO 4
2 sudija
2 tužioca

	Ukupno
	8 dana
	76 NPF



Imajući uvidu indikator Instrumenta za praćenje primjene Smjernica za sprečavanje sukoba interesa u pravosuđu F.1  Prosječan broj dana obuke nosilaca pravosudne funkcije iz oblasti sukoba interesa i  pravosudne etike i u kalendarskoj godini, dostavljeni podaci ukazuju da je prosječan broj dana obuke u 2024. godine iznosio 1,2. Indikator F.2 Broj dana obuke nosilaca pravosudne funkcije iz oblasti sukoba interesa i pravosudne etike u kalendarskoj godini, broj dana se kreće od jedan do dva i za FBiH i za RS, zavisno od toga da li su isti učesnici pohađali jednu ili više obuka, a ukupno je bilo devet dana obuke u organizaciji oba CEST-a tokom 2024. godine. Indikatori F.3 Prosječna ocjena znanja nosilaca pravosudne funkcije prije obuke iz oblasti  sukoba interesa i pravosudne etike u kalendarskoj godini, F.4 Prosječna ocjena znanja nosilaca pravosudne funkcije nakon završene obuke (organizovane od strane CEST-ova) iz oblasti  sukoba interesa  i pravosudne etike i u kalendarskoj godini, nisu mogli biti izračunati s obzirom da uneseni podaci sugerišu da znanje ili nije testirano ili nije ocijenjeno. Što se tiče indikatora F.5 Broj nosilaca pravosudne funkcije kojima je izrečena disciplinska mjera u kalendarskoj godini, a koji su pohađali obuku  iz oblasti  sukoba interesa i pravosudne etike u prethodne tri godine nije evidentirano. 
Analiza evidencije i preporuke:
· Dostavljeni podaci ukazuju na redovno vođenje evidencija CEST-ova vezano za održavanje obuka i učešću u obukama. Ovi podaci omogućavaju izračunavanje dva od šest indikatora Instrumenata - F.1  Prosječan broj dana obuke nosilaca pravosudne funkcije iz oblasti sukoba interesa i  pravosudne etike i u kalendarskoj godini i F.2 Broj dana obuke nosilaca pravosudne funkcije iz oblasti sukoba interesa i pravosudne etike u kalendarskoj godini.
· Izračunavanje ostalih indikatora zavisi od nastajanja informacija i njihovog urednog evidentiranja. Kao i u navedenim preporukama u prethodnim analizama treba uzeti u obzir da nije bilo moguće unijeti podatke o ocjenama prije i poslije izvođenja obuka. Svrsishodnost važi i za indikator F.5 Broj nosilaca pravosudne funkcije kojima je izrečena disciplinska mjera u kalendarskoj godini, a koji su pohađali obuku  iz oblasti  sukoba interesa i pravosudne etike u prethodne tri godine. 
· Razmotriti mogućnost smanjenja obima podataka u tabeli, posebno onih koji se odnose na ocjene prije i poslije izvođenja obuka.


[bookmark: _Toc201132788]3. Evidencija prijava Uredu disciplinskog tužioca i evidencija izrečenih disciplinskih mjera 

Ured disciplinskog tužioca i Odjel za disciplinske postupke i etiku NPF redovno vode evidencije na osnovu kojih je moguće izračunati pokazatelje koji se odnose na prijave protiv nosilaca pravosudnih funkcija, disciplinske postupke, prekršaje i izrečene mjere. Podaci koji slijede, odnose se na 2024. godinu:
A.9 Broj nosilaca pravosudne funkcije koji su prijavljeni UDT-u zbog obavljanja aktivnosti nespojivih sa sudačkim odnosno tužilačkim dužnostima u kalendarskoj godini (član 56. tačka 16) i član 57. tačka 16) Zakona o VSTV-u BiH)
· Tokom 2024. godine, prijavljen je jedan tužilac zbog prekršaja iz člana 57. tačka 16. Zakona o VSTV BIH, dok nije bilo registrovanih pritužbi sa navodima prekršaja iz člana 56. tačka 16.
C.6 Broj nosilaca pravosudne funkcije koji su u kalendarskoj godini prijavljeni UDT-u zbog disciplinskih prekršaja po osnovu primanja poklona i drugih koristi u vezi sa obavljanjem pravosudne funkcije (član 56. tačka 5) i član 57. tačka 5) Zakona o VSTV-u BiH)
· Tokom 2024. godine, nije bilo prijavljenih NPF-a sa navodima disciplinskog prekršaja iz člana 56. tačka 5., odnosno člana 57. tačka 5.

D.3 Broj prijava protiv nosilaca pravosudne funkcije UDT-u zbog ostvarene ex parte komunikacije, kontakata sa trećim licima i odavanja povjerljivih informacija, te javnog ili privatnog komentarisanja nezavršenih predmeta u kalendarskoj godini (član 56. t. 4), 11) i 15) i član 57. tačke 4), 10) i 14), Zakona o VSTV-u BiH)
· Tokom 2024. godine, prijavljeni su sudije i tužioci za ponašanja iz tabele koja slijedi

	član 56. (sudije)
	Broj prijavljenih sudija
	član 57. (tužioci)
	Broj prijavljenih tužilaca

	Tačka 4) odavanje povjerljivih informacija koje proizilaze iz vršenja dužnosti sudije
	0
	Tačka 4) odavanje povjerljivih informacija koje proizilaze iz vršenja dužnosti tužioca
	1

	Tačka 11) upuštanje u neprimjerene kontakte sa strankom u postupku ili njenim zastupnikom
	0
	Tačka 10) upuštanje u neprimjerene kontakte sa sudijom ili strankama u postupku 
	1

	Tačka 15) davanje bilo kakvih komentara, dok se predmet ne riješi na sudu, za koje se opravdano može očekivati da mogu ometati ili štetiti pravičnom postupku ili suđenju, ili nepoduzimanje odgovarajućih koraka kako bi se osiguralo da se njemu podređeni uposlenici suda također suzdrže od davanja komentara
	1
	Tačka 14) davanje bilo kakvih komentara, dok se predmet ne riješi na sudu, za koje se opravdano može očekivati da mogu ometati ili štetiti pravičnom postupku ili suđenju, ili nepoduzimanje odgovarajućih koraka kako bi se osiguralo da se njemu podređeni uposlenici tužilaštva također suzdrže od davanja komentara
	0



E.7 Broj podnesenih prijava UDT-u protiv nosilaca pravosudne funkcije zbog propuštanja da traže svoje izuzeće od postupanja u predmetu kada postoji sukob interesa (uključujući i one razloge za izuzeće koje se odnose na postupanje u predmetu u kojima učestvuju članovi porodice) (član 56. tačka 7) i član 57. tačka 7) Zakona o VSTV-u BiH)
· Tokom 2024. godine, prijavljen je jedan sudija (član 56. tačka 7.) i jedan tužilac (član 57. tačka 7.)

A.11 Broj nosilaca pravosudne funkcije kojima su u disciplinskom postupku određene disciplinske mjere zbog obavljanja aktivnosti nespojivih sa sudijskim odnosno tužilačkim dužnostima u kalendarskoj godini (član 56. tačka 16) i član 57. tačka 16) Zakona o VSTV-u BiH) 
· Tokom 2024. godine, nije bilo utvrđene disciplinske odgovornosti ni izrečenih disciplinskih mjera za počinjene prekršaje iz člana 56. tačka 16. odnosno iz člana 57. tačka 16. 

Podaci za prekršaje vezane za finansijske izvještaje se mogu koristiti za indikatore B.11 Broj nosilaca pravosudne funkcije koji su prijavljeni UDT-u zbog nepravilnosti utvrđenih provjerom finansijskih izvještaja sudija i tužilaca u kalendarskoj godini i B.12 Broj nosilaca pravosudne funkcije kojima su izrečene disciplinske mjere po osnovu nepravilnosti utvrđenih provjerom finansijskih izvještaja sudija i tužilaca u kalendarskoj godini.
· Tokom 2024. godine, nije bilo evidentiranih pritužbi sa navodima disciplinskog prekršaja iz člana 56. tačka 19, odnosno člana 57. tačka 19.
· Također, nije bilo utvrđene disciplinske odgovornosti ni izrečenih disciplinskih mjera za prekršaje iz člana 56. tačka 19. odnosno člana 57. tačka 19.

Napomena: Po novom Zakonu, nepravilnosti vezane za finansijske izvještaje propisani su članom 56. stav 1. tačka l), odnosno članom 57. stav 1. tačka l) „kršenje odredbi ovog zakona o dostavljanju izvještaja o imovini i interesima“ – nije bilo evidentiranih pritužbi niti utvrđene disciplinske odgovornosti po ovim prekršajima. 

Analiza evidencije i preporuke:
Dostavljene informacije ukazuju na dosljedno i sistematično vođenje evidencija od strane UDT-a i Odjela za disciplinske postupke i etiku, posebno u vezi sa zaprimljenim disciplinskim prijavama i izrečenim mjerama. Na osnovu ovih podataka mogu se izračunati relevantni indikatori u vezi s učestalošću disciplinskih prekršaja i vrstama izrečenih mjera, u skladu sa važećim zakonskim okvirom.
U narednom periodu, biće potrebno razmotriti u kojoj mjeri će indikatori zahtijevati prilagodbu novim zakonskim rješenjima, odnosno novom Zakonu o VSTV-u BiH, s posebnim osvrtom na nove odredbe koje se odnose na disciplinske prekršaje u vezi s izvještajima o imovini i interesima.

Obuhvaćeni su podaci za posmatrani period 2024. godine za ukupno 101 pravosudnu instituciju u Analizi evidencija za provedbu Instrumenata za praćenje primjene Smjernica za sprečavanja sukoba interesa u pravosuđu kroz 2.441 unos podataka. Poređenjem sa analiziranim periodom 2023.godine došlo je do povećanja broja institucija koje su dostavile svoje evidencije. 
Moguće je izračunati pojedine indikatore za institucije koje vode i dostavljaju tražene evidencije. Ovo predstavlja značajan alat za rukovodioce pravosudnih institucija u upravljanju institucijom i ljudskim resursima, ali i izvor podataka za dalje analize koje se mogu provoditi u svrhu unapređenja pravosudnih politika. Evidencije CEST-ova su dostatne za izračunavanje barem dva od šest indikatora vezanih za obuku o pravosudnoj etici i sukobu interesa. Evidencije UDT-a i Odjela za disciplinske postupke i etiku NPF omogućavaju izračunavanje svih indikatora vezanih za disciplinske prijave i mjere.
Radi dosljedne obrade podataka i izvođenja zaključaka o primjeni Smjernica za sprečavanje sukoba interesa u pravosuđu kao i poduzimanje odgovarajućih mjera utvrđeni su nedostaci i date preporuke za unapređenje pojedinačnih evidencija i njihovog vođenja. Međutim, daju se i sljedeće opšte preporuke vezano za primjenu Instrumenata i provođenje relevantnih analiza: 
· Osigurati kontinuiranu edukaciju NPF o Smjernicama za sprečavanje sukoba interesa u pravosuđu, s posebnim naglaskom na dijelove koji se odnose na: dodatne aktivnosti, prihvatanje poklona i drugih koristi, komunikaciju ex parte te javne istupe.

· Osigurati edukaciju i kontinuirano informisanje rukovodilaca pravosudnih institucija, kao i rukovodilaca drugih nadležnih institucija (CEST-ovi, UDT), o obavezama koje proizlaze iz Smjernica za sprečavanje sukoba interesa u pravosuđu; korištenju Instrumenta za praćenje primjene Smjernica i relevantnim zaključcima VSTV-a BiH koji se odnose na sprečavanje sukoba interesa. 

· Organizovati edukaciju za osobe u pravosudnim institucijama koje su zadužene za vođenje i dostavljanje evidencija, s ciljem osiguranja tačnog i dosljednog unošenja podataka i smanjenja rizika od pogrešnog unosa i narušavanja tačnosti i pouzdanosti evidencija. 

· Osigurati kontinuiranu edukaciju rukovodilaca pravosudnih institucija o korištenju podataka iz evidencija u okviru Instrumenata za praćenje primjene Smjernica za sprečavanje sukoba interesa u pravosuđu i primjeni tih podataka za efikasno i kvalitetno upravljanje institucijom.

· Radi kvalitetnijeg vođenja evidencija u okviru Instrumenata za praćenje primjene Smjernica za sprečavanje sukoba interesa u pravosuđu i osiguranja njihove dosljedne primjene, potrebno je izvršiti reviziju i izmjenu postojećih indikatora u skladu s Listom usvojenih indikatora i prilagoditi evidencije izmijenjenoj zakonskoj regulativi, odnosno novom Zakonu o VSTV-u BiH.
[bookmark: _GoBack]
